
Eagarfhocal 

Turasóireacht i gConamara: 

bás nó beatha? 
Bhuel tá sé tagtha agus imithe, 
séasúr na turasóireachta. An 
raibh sé go maith nó go dona? 
Braitheann sé cén cineál 
turasóireachta a bhfuil tú ag caint 
air. Mar tá an dá chineál anseo i 
gConamara. 

Don dream a bhíonn ag plé le 
fámairí; Meiriceánaigh, Eorpaigh, 
Breatnaigh, agus gnáthmhuintir 
na tire seo ar a gcuid laethanta 
saoire i gConamara, bhí an séasúr 
go dona agus fíor-dhona. Fiú iad 
siúd nach mbíonn baint ná páirt 
acu le tionscal na turasóireachta, 
thug siad faoi deara chomh gann 
is a bhí na cuairteoirí i mbliana. 

Tá trí nó ceithre cinn de dhroch 
bhlianta curtha dínn anois . Bhí 
leithscéalta áirithe ann; an galar 
crúb agus béil, 9/11, An Iaráic 
agus anois I· eh an Dollar. 
Baineann na leithscéalta seo leis 
an Yank ar ndóigh ach ní 
bhaineann siad leis an Eoraip. 
Cén fáth nach bhfuil muintir na 
hEorpa ag teacht níos mó? 
Tuigtear anois go bhfuil 
géarchéim ann, fiú Fáilte Ireland 

tá siad faoi dheireadh ag admháil 

go bhfuil cúrsaí go dona, go 

speisialta in Iarthar na tire, ach 

an féidir tada a dhéanamh faoi? 

Cuimhnigh air seo, níl sé i 

bhfad ó bhíodh chuile bheár sa 

Spidéal ag cur thar maoil i rith 

míonna Iúil agus Lúnasa. Anois 

ní bhíonn mórán níos mó ná 

muintir na háite iontu agus tá an 

scéal mar an gcéanna ón Spidéal 

siar. An fhadhb bhunúsach atá 
ann ... tá muid daor, i bhfad ró­
dhaor agus tá an scéal amuigh 
fúinn ar fud na hEorpa. Cuirtear 
an milleán go minic ar Oirthear 
na hEorpa agus na praghsanna 
íseal ansiúd ach níl ansin ach 
cuid bheag den scéal. Tá muid i 
bhfad níos daoire ná an 
Ghearmáin, An Ostáir, An Ísiltir 
agus móran chuile thír eile in 
Aontas na hEorpa agus níl fonn 
ar bith ar mhuintir na dtíortha 
sin teacht ar saoire go tir atá i 
bhfad níos daoire ná a dtíortha 
féin. 

Agus fiú dá mbeadh líon mór 
cuairteoirí in Éirinn cén fáth an 
dtiocfaidís ar cuairt anseo. 
Breathnaímis tamall ar 
Chonamara mar ionad saoire? 
Céard atá dá thairiscint againn 
don chuairteoir? Lóistín . .. agus 
ní mórán eile, le bheith 
fírinneach. Níl aon dabht ach go 
bhfuil an taobh tire go hálainn; 
an fharraige, cladach agus 
cuanta, claíocha, an sliabh, na 
haibhneacha agus locha. Ach níl 
aon mhargaíocht comhordaithe á 
dhéanamh againn ar an áilleacht 
seo agus fad is nach bhfuil, beidh 
na fámairí ag tarraingt ar 
áiteacha eile .. 

Agus cá bhfuil na seirbhísí eile 
seachas lóistín?. Bia; an 
riachtanas is bunúsaí, níltear ag 
freastal air. Cá dtiocfaidh daoine 
ag ithe? Níl bialann ar bith gur 
fiú trácht air níos faide siar ná An 

Spidéal. Nach bhfuil aon ghá rud 
ar bith a ithe i Ros A'Mhíl, sna 
hüileáin, Ros Muc, Cill Chiaráin 
nó Cama? Tá an fharraige mhór 
amuigh ansin agus is iomaí 
stráinséar a bheadh breá sásta le 
béile breá ronnachaí, mangachaí, 
bradán agus bia mara eile na 
háite - agus níl aon ghá le 
bialanna galánta. D' fhéadfadh na 
tithe ósta freastal níos fearr a 
dhéanamh ar chúrsaí beatha ach 
is beag acu a dhéanann rud ar 
bith. 

Caithfidh muid a admháil nach 
ndéanann muid ró-éasca nó ró­
mhealltach don chuairteoir 
fanacht níos mó ná oíche amháin 
i nDeisceart Chonamara. Ní 
chuireann muid caitheamh 
aimsire eagraithe ar bith ar fáil 
dóibh. Fiú na rudaí is simplí -
grúpaí a thabhairt amach ag siúl 
ar chriathrach agus cladach, 
turais báid,. seisiúin cheoil rialta. 
Níl aon chaisleáin nó 
suíomhanna seandálaíochta 
cáiliúla sa gceantar ach le 
beagáinín samhlaíochta is cinnte 
go bhféadfaí an ceantar a 
dhéanamh níos mealltaí don 
chuairteoir . 

Nach íoróineach gurb é an 
imeacht is coitianta atá á 
thairiscint don chuairteoir i 
nDeisceart Chonamara faoi 
láthair ná turas go hÁrainn nó go

' 

Tuaisceart Chonamara? Is é sin 
na daoine (agus a gcuid airgid) a 
chur amach as an gceantar. 

TURASÕIREACHT CULTÚIR 

Tá tionscal eile turasóireachta 
againne i gConamara Buíochas le 
Dia a leanann ar aghaidh chuile 
bhliain beag beann ar cén treo an 
bhfuil an ghaoth idirnáisiúnta ag 

- séideadh. Ní mórán againn a 
smaoiníonn uirthi mar ghnó 
turasóireachta ach is iontach an 
gnó é. Na coláistí samhraidh 
agus lucht foghlama na Gaeilge 
atá i gceist, turasóireacht cultúir í 
seo. Tá a fhios againn uilig go 
dtagann na mílte daoine óga go 
Conamara chuile bhliain ag 
foghlaim na Gaeilge.Téann an 
gnó seo go mór chun tairbhe cuid 
mhaith daoine ar fud na 
Gaeltachta agus téann an taithí 
Gaeltachta seo go mór chun 
tairbhe "na nGaeilgeoirí" . 

Nár bhreá an rud forbairt ar an 
gcineál turasóireachta seo, agus 
an taithí Gaeltachta a roinnt le 
daoine fásta agus teaghlaigh. Ar 

ndóigh reachtálann Áras 
Mháirtín Uí Chadhain cúrsaí 
Gaeilge i gcaitheamh na bliana 
d'Éireannaigh agus 
d' eachtrannaigh. Déanann said 
jab an-mhaith agus bíonn freastal 
maith ar na cúrsaí seo. Is cúrsaí 
acadúla go maith iad seo áfach. 
Tá áit ann freisin don saoire 
éadrom spraoiúil, do dhaoine ar 
mhaith leo fanacht sa gceantar, 
meascadh le muintir na háite, a 
gcuid Gaeilge a chleachtadh (nó 
beagán a fhoghlaim), blaiseadh 
d' amhránaíocht, ceol agus 
damhsa na háite, agus taitneamh 
a bhaint as an taob-\1 tire agus an 
nádúr. Níl aon teora leis na 
h:itneachtaí simplí a d' fhéadfaí a 
chur ar fáil. 

Tá a leithéid seo á dhéanamh 
ag Oideas Gael i nGleann Cholm 
Cille. Éiríonn leo siúd pacáistí 

iontacha saoire a chur ar fáil 
bunaithe ar an teanga, an cultúr 
agus acmhainní nádúrtha an 
cheantair, agus é seo ar fad in áit 
nach bhfuil an teanga agus an 
cultúr Gaelach leath chomh láidir 
is atá i gConamara. 

Cé go bhfuil an tir costasach 
agus margaí saoire níos fearr ar 
fáil thar lear, fós féin tá daoine 
ann a bhfuil dúil acu sa saoire 
Gaeltachta. 

Ina measc seo tá teaghlaigh 
Gaelacha ó áiteacha eile sa tir atá 
ag iarraidh an taithí Gaeltachta a 
thabhairt dá gclann, Éireannaigh 
eile ar mhaith leo cur lena gcuid 
Gaeilge, agus eachtrannaigh atá 
ag cuartú taithí difriúil agus 
sainiúil ar Éirinn nó i gcás na 
Meiriceánach, ag iarraidh "a 
gcuid fréamhacha Éireannacha" a 
aimsiú. 

Tá an Ghaeltacht difriúil agus 
tá rudaí speisialta againn le 
roinnt nach bhfuil ar fáil in áit ar 
bith eile sa tir. Tá margadh ann 
don difríocht sin. 

Seo a leanas roinnt moltaí faoi 
nithe beaga agus móra a 
d' fhéadfaí agus go m' fhiú 
tabhairt fúthu 

1. Pacáistí saoire ag baint le 
teanga agus cultúr na 
Gaeltachta. 

2. Seónna ceoil, amhránaíochta 
agus damhsa, eagraithe go 
rialta sna ceantair éagsúla tríd 
anSamhradh 

3. Siúlóidí treoraithe, agus 
bileoga siúlóidí 

4. Cainteanna agus léachtanna 
ar ábhair éagsúla 

5. Scannáin agus físeáin a 
thaispeáint go rialta 

6. Deiseanna bádóiréachta agus 
seoltóireachta a chur ar fáil. 

7. Fógraíocht níos forleithne 
d' fhéilte áitiúla, geallta bád 
etc 

8. Deiseanna spraoi do ghasúir 
agus imeachtaí eile do pháistí. 

9. Ionad oidhreachta ag míniú 
saol na Gaeltachta mar a bhí 
agus mar atá. 

10. Dearcadh níos dearfaí a 
chothú i measc mhuintir na 
háite maidir 1-e déileáil le 
cuairteoirí ar mian leo 
blaiseadh de chultúr na 
Gaeltachta. 

Tá GaelSaoire bunaithe ag 
Údarás na Gaeltachta le cúnamh 
a thabhairt le forbairt na 
turasóireachta sa nGaeltacht, ach 
caithfear a thuiscint gur scáth­
eagras iad. Teastaíonn daoine ar 
an talamh a thógfaidh cursai 
turasóireachta ar lámh go 
háitiúil. 

Creideann Pléaráca go 
bhféadfaí cultúr na Gaeltachta a 
neartú tré ról lárnach a thabhairt 
dó i gcursaí turasóireachta. Ba 
mhaith linn go dtabharfaí ardán 
d' amhránaíocht, do cheol agus 
do dhamhsa na háite agus go 
ndéanfaí buanú ar scileanna 
traidisiúnta. Chuige sin fáiltíonn 
muid roimh chuairteoirí ó chuile 
chearn den tir teacht agus 
taitneamh a bhaint as Pléaráca 
Chonarnara 2004 agus as ár gcuid · 

imeachtaí eile i gcaitheamh na 
bliana. 

NB. Ní bhaineann an t-alt seo 
chomh mór céanna le hÁrainn, 
os rud é go bhfuil tionscal na 
turasóireachta ansiúd forbartha 
go mór cheana féin agus 
infrastructúr láidir bunaithe thart 
air! 

